
Ҫеҫпӗл 

 

Ҫыртан Атӑла тинкеретӗп 

Туясшӑн асамлӑ вӑйне 

Мӑнаҫлӑ та Атӑл, хитре те – 

Часах ӑнланаймӑн чунне: 

 

Мӗскер уншӑн пурнӑҫ е вилӗм, 

Ҫынсем кӑмӑлланӑ тӗнче? 

Кама ун халалӗ, пехилӗ, 

Кам ҫӑлтӑрӗ ун аллинче? 

 

Пӗлместӗп. Тепри те пӗлмест пуль... 

Хурав-мӗн пулмарӗ хумран... 

Сасартӑк – ӗненӗр-ши?! – Ҫеҫпӗл 

Хуллен утса иртрӗ умран. 

 

Тӑрать... 

Гимнастерка та атӑ... 

Шинель уртса янӑ ҫийне. 

Сӑн-пичӗ те ҫамрӑк, те ватӑ... 

Пӑхать анлӑ Атӑл ҫине. 

 

Ҫӳҫенчӗ, сывларӗ те ассӑн. 

Вара, хумсене чарасла, 

Вӗсен ытамне ыткӑнаслӑн 

Вӑл тайӑлчӗ кӑшт малалла. 

 

Мӑн кӑмӑллӑ Атӑл та акӑ 

Хӑйпе тан тӗнче курнӑнах 

Пӗр ҫиҫрӗ те симӗс-кӑвакӑн 

Шавларӗ, кӗрлерӗ вӑрах. 

 

Ун кӑпӑклӑ кӑкӑрӗ тӑрӑх 

Вут-кайӑк хӑпарнӑн вӗҫсе 

Хаваслӑх янравӗ пек тӑрӑ 

Ҫӗкленчӗҫ ҫунатлӑ хумсем. 

 

Туйри каччӑсем пек, сатуррӑн 

Ҫилсем шӑхӑрашрӗҫ: ши-ши! – 

Кӗрлерӗ пин сасӑллӑ юрӑ, 

Саланчӗ тӑван ҫӗр шӑрши! 

 

Эп Ҫеҫпӗл куҫне асӑрхарӑм: 

Мӑн Атӑл капланнӑн ҫырта, 



Пӑлхавлӑ та вӗҫӗмсӗр тарӑн 

Хӑват хумханатчӗ унта. 

 

Хӑйпе хӑй сыпса пӗрлештернӗн 

Ҫӗре те сенкер пӗлӗте, 

Тӑрать вӑл телейлӗн те тертлӗн 

Манран инҫех мар та – ҫӳлте! 

 

Ун ҫирӗп сӑнарӗ, ӳт-пӗвӗ 

Материлӗхне ҫухатса 

Хальччен ҫын илтмен вӑйлӑ кӗввӗн 

Ҫунтарчӗ чуна та ӑса... 

 

Эп ӳкрӗм. Ӑша тем вӑркатрӗ, 

Сӑпка пек лӑпкарӗ пуҫа. 

Тем вӑрттӑн тухатрӗ, ҫывратрӗ. 

Вӑратрӗ те – уҫрӑм куҫа: 

 

Юмах пек юхать анлӑ Атӑл... 

Ҫапаҫҫӗ хумсем ҫырана 

«Ан парӑн, тӑванӑм, ан ватӑл», – 

Тесе калас тенӗн мана. 

